
АННОТАЦИЯ 
Марказий Осиё археологиясида Сополли энг яхши ўрганилган маданиятлар қаторига 

киради. Турли йилларда амалга оширилган археологик тадқиқотлар натижасида Сополли 
маданиятининг Сополлитепа, Жарқўтон, Мўлали, Бўстон VI каби ёдгорликлари очиб 
ўрганилган. 2016 – йилда эса, Пошхурд қишлоғига яқин Кўҳитангтоғ тизмасининг ғарбий 
зонасида янги Сополли маданияти ёдгорлиги (Тиллабулоқ) аниқланди. Ёдгорликдан жуда 
кўплаб моддий маданият намуналари топилган. Ушбу мақолада Тиллабулоқдан топилган 
тақинчоқлар (маржон, тўғноғич, туморлар) ва уларнинг таҳлили ёритилган. 

Калит сўзлар: Сополли маданияти, Сополлитепа, Жарқўтон, Молали, Бўстон VI, 
Тиллабулоқ, маржон, тўғноғич, тумор. 

ВИДЫ УКРАШЕНИЙ ТИЛЛАБУЛAК 

 
АННОТАЦИЯ 

В археологии Центральной Азии Сапаллинская культура - один из подробно изученная 
археологическая культура. В результате археологических исследований, проведенных в 
разные годы, были обнаружены и изучены такие памятники культуры Сапалли, как 
Сапаллитепа, Джаркутан, Молали и Бустон VI. В 2016 году был открыт новый памятник 
культуры Сапалли (Тиллабулак). В памятнике обнаружены многочисленные образцы 
материальной культуры. В статье описаны украшении (ожерелья, шпильки, амулеты) 
Тиллабулака и их сравнительный анализ. 

Ключевые слова: культуры Сапалли, Сапаллитепа, Джаркутан, Молали и Бустон VI, 
Тиллабулак, ожерелья, шпильки, амулеты. 

TYPES OF TILLABULAK JEWELLERY 
ABSTRACT 

In Central Asian archeology, Sopolli is one of the best studied cultures. As a result of 
archeological researches that was carried out in different years, the monuments of Sopolli culture 
such as Sapallitepa, Djarkutan, Mulali, Buston VI were discovered and studied. A new monument of 
Sopolli culture which is called Tilla Bulak was discovered in 2006, found in the western part of the 
the Kugitangtau near the village of Pashkhurt. Numerous specimens of material culture have been 
found in the monument. In this article, it is illuminated the jewellery (beads, pins, amulets) that were 
found from Tilla Bulak and their analytical analysis. 

Index Terms: Sappalli culture, Sapallitepa, Djarkutan, Mulali, Buston VI, Tilla Bulak, beads, 
pins, amulets. 

 
1.Долзарблиги: 
Cополли маданияти Жанубий Туркманистон ҳудудидаги сўнгги бронза даври Намозгоҳ 

VI мажмуасининг Жанубий Ўзбекистон ҳудудидаги маҳаллий Шимолий Бақтрия варианти 
ҳисобланади. Ушбу маданият Намозгоҳ маданияти туркумининг энг шарқий қанотини ва 
шунингдек Қадимги Шарқ дунёсининг шимолий-шарқий чегарасини ташкил этади[31, P. 151]. 
Окс цивилизациясининг маҳаллий шимолий Бақтрия варианти бўлган Сополли маданияти 
мил. авв. XX асрдан XV асргача бўлган давр оралиғида гуллаб – яшнаган[26]. 2020 йил 
маълумотларига кўра  Сурхон воҳасида ушбу маданиятга оид ёдгорликларнинг умумий сони 
45 тага етган[27]. Шундан 12 тасида археологик қазишма ишлари амалга оширилган. 
Тиллабулоқ ёдгорлигидан 2017-2022 йилларда амалга оширилган археологик тадқиқотлар 
натижасида қўлга киритилган артефактлар орасида заргарлик буюмлари Сополли 
маданиятининг бронза даври аҳолисининг яшаш турмуш шароити ва этник ўзига хослигини 
ёритишда муҳим аҳамиятга эга. 

2. Методлар ва ўрганилганлик даражаси: 
Мазкур мақолада тадқиқот методологияси сифатида замонавий фан ривожланишининг 

қонуний тенденцияси бўлмиш фанлараро ёндашув усулидан фойдаланилган. Шунингдек, 
мақола умум қабул қилинган тарихий методлар − тарихийлик, қиёсий-мантиқий таҳлил, 
кетма-кетлик, холислик тамойиллари асосида ёритилган. 

Cополли маданияти 1960 йилнинг охиридан бошлаб ўрганиб келинмоқда. ЎзР ФА 
Археология институтининг А.А. Асқаров раҳбарлигидаги археологик экспедицияси 
томонидан даставвал Сополлитепа ва Жарқўтон ёдгорликлари очиб ўрганилган [3, 4, 5, 6]. 
Кейинги йилларда амалга оширилган археологик тадқиқотлар натижасида бугунги кунгача 
Сополли маданиятининг қуйидаги асосий ёдгорликлари очиб ўрганилди: Молали[5, C. 59; 12, 
C.76; 16, C. 75], Бўстон VI[20] ва Тиллабулоқ[18, 21, 22, 23, 24, 25, 26, 27, 32]. Ушбу 
ёдгорликларда олиб борилган археологик тадқиқотлар натижасида Жарқўтондан 1100 дан 
ортиқ, қўшни Бўстон ёдгорлигидан 50 га яқин, Сополлитепадан 138 та қабрлар [26, P. 151], 
Молали қишлоқ маконидан 7 та қабр [5, C. 59; 16, C.75], Бўстон VI ёдгорлигидан эса 420 га 
яқин қабрлар [20] очиб ўрганилган. Ушбу қабрлардан топилган топилмалар шуни 
тасдиқламоқдаки, Сополли маданияти аҳолиси хўжаликнинг барча соҳаларини тенг 
ривожлантирган умумлашган жамоадир. Улар меъморчилик, қишлоқ хўжалиги, 
ҳунармандчилик айниқса заргарлик соҳасида жуда катта натижаларга эришишган [11, Б. 88; 
18, Б. 3; 19]. Сополли маданиятининг юқорида тилга олиб ўтилган ёдгорликларидан ташқари, 
2006 – йилнинг ёзида Пошхурд қишлоғига яқин Кўҳитангтоғ тизмасининг ғарбий зонасида 
янги Сополли маданияти ёдгорлиги Тиллабулоқ топилди. 

3. Тадқиқот натижалари: 
Тиллабулоқ - Жанубий Ўзбекистон ҳудудидаги Сополли маданияти таркибига кирувчи 

сўнгги бронза даври ёдгорликларидан бири бўлиб, у Шеробод тумани Пошхурд қишлоғида, 
табиий булоқ бўйида, E66°48’, N37.42° географик координатасида, денгиз сатҳидан 850 метр 
баландикда жойлашган [22, P. 75]. Ушбу ёдгорлик 2006 йилнинг ёзида ЎзР ФА 
Санъатшунослик институти ва Россия федерацияси “Шарқ санъати давлат музейи” нинг 
Тохаристон экспедицияси аъзоси Сергей Болелов томонидан топилган [26, P. 152; 13, С. 136]. 
Ёдгорликда ЎзР ФА Санъатшунослик институти, Термиз давлат университети ва 
Германиянинг Мюнхень университети ўртасидаги уч томонлама илмий шартнома асосида 
археологик тадқиқотлар ўтказилиб, 2007-2012 йиллар мобайнида тўлиқ очиб ўрганилган [22, 
P. 75; 24, P. 3; 23, 25, P. 261; 18. Б. 53]. 

Тиллабулоқ ёдгорлиги хронологик жиҳатдан Жанубий Туркманистоннинг Намозгоҳ VI 
маданияти туркумига кирувчи сўнгги бронза даври ёдгорлиги бўлиб, мил.авв.II минг 
йилликнинг биринчи ярми (мил.авв. 1950-1800 йиллар [27, P. 119]) билан даврлаштирилган 
[22, P. 75]. Ёдгорлик Марғиёна – Шимолий Бақтрия йўналишида аҳоли миграцияси 
бўлганлигини яна бир бор тасдиқлайди[17, 13-бет]. 

Жарқўтон илк шаҳар, Сополлитепа юқори ривожланган фортификацияга эга бўлган 
қишлоқ, Тиллабулоқ эса оддий, патриархал оилалар яшаган қишлоқдир. Ёдгорликнинг 
умумий майдони 4 гектар [27, P. 117]. Ҳаёт тўрт қурилиш даври мобайнида давом этган, 
тадқиқотлар натижасида бронза даврининг қишлоқ типидаги ёдгорликлари тўғрисида тўлиқ 
маълумотлар тўпланди. Топилган моддий маданият намуналарининг сифат даражаси, ясалиш 
технологияси, шакли Қадимги Шарқ цивилизациялари – Шумер, Хараппа, Элам каби энг 
ривожланган маданият марказлари моддий манбалари билан ўхшаш [18, Б. 53]. 

Мазкур кичик тадқиқотда Тиллабулоқ ёдгорлида аниқланган тақинчоқлар тавсифи ва 
таҳлилини амалга ошириш мақсад қилинган. 

Тиллабулоқ ёдгорлигидан топилган моддий маданият ёдгорликларидан бири – бу 
аёллар заргарлик буюмлари ҳисобланади. Ёдгорликдан ушбу турдаги ҳунармандчилик 
маҳсулотларининг жуда кам намуналари топилган бўлиб, улар асосан хона деворларининг 
маданий қатламидан топилган, кўпчилиги синиқ ҳолда сақланган. Ёдгорликдан топилган 
заргарлик буюмларининг асосий қисмини маржон, тўғноғич, туморлар ва узук, 
билагузукларнинг парчалари ташкил қилади [23, P. 134; 14, С. 96].  

Маржонлар.Тиллабулоқ ёдгорлигида 2010 йил март-май ойларида амалга оширилган 4-
қазишма ишлари натижасида узунлиги 1 смли иккита ляпис-лазурит маржонлар топилган 
бўлиб, уларнинг бири ромб, иккинчиси овал шаклида. Ушбу маржонлар ёдгорликдан топилган 
энг нодир топилмалар сирасига киради [25, P. 275. Abb. 15. TB10-KF-794; TB10-KF-880]. Овал 
ва ромб шаклидаги ляпис-лазурит маржонлар Сополли маданиятининг бошқа ёдгорликлари 
Сополлитепа [3, С. 168. Tабл. 30, 1-16; 5, С. 142, 206-207. Табл. XLII, 1, 2; XLIII, 1, 2], 
Жарқўтон[5, С. 221. Табл. LVIII, 1,2; 4, С.20.], Бўстон VI[20, P.51. Plate.26, 3] каби 
ёдгорликларидан ҳам топилган. Ушбу шаклдаги ляпис-лазурит маржонлар Сополли 
маданиятига туташ бўлган Зарафшон водийси, Шимолий Афғонистоннинг Дашли, Жанубий 
Туркманистоннинг Мурғоб маданиятларининг бронза даври ёдгорликларида кенг тарқалган. 
Зарафшон водийсининг бронза даври ёдгорликлари Замонбобо [9], Сиёб, Зарча Халифа, Жом, 
Сазағонсой, Оқсой, Тўсинсой, Тўғай ёдгорликларидаги қабрлардан ҳам Сополли маданиятига 
хос бўлган кўплаб ляпис-лазуритдан ясалган маржонлар топилган [1. C. 23-24]. Хусусан 
биргина Сазағон қабристонидан цилиндр, бочка, думалоқ, диск, ромб, овал, квадрат 
шаклидаги лазурит маржонлар топилган [1, С. 45, рис. 4; 8, 10-12]. Окс цивилизациясининг 
бошқа ёдгорликларига қараганда Гонуртепадан овал ва ромб шаклидаги ляпис - лазурит 
маржонларнинг кўплаб намуналари топилган бўлиб, ёдгорликдан топилган ляпис-лазурит 
маржонлар шакл жиҳатдан қуйидаги турларга бўлинади: ромб, айлана, бочка, юмалоқ, овал ва 
цилиндр [29, P. 203. fig. 112; 30, P. 118; P. 115, fig. 207, 209-210; P. 118, fig. 222; P.120, fig. 227; 
P. 123, fig. 240; P. 151, fig. 29; 31; 10, С. 274].  

Тўғноғичлар. Археологик қазишмалар натижасида ёдгорликдан ушбу турдаги 
тақинчоқларнинг 2 та намунаси топилган бўлиб, иккала тўғноғич ҳам суякдан ясалган [25, P. 
275. Abb. 15. TB10-KF-712; TB10-KF-788]. Биринчи тўғноғичнинг узунлиги 2 см бўлиб, бош 
қисми ясси, ялпоқ шаклида. Айнан шу шаклдаги суякдан ясалган соч тўғноғич Сополлитепа 
ёдгорлигининг № 94 қабридан ҳам топилган [5, С. 200. Табл. XXXVI, 3]. Иккинчи 
тўғноғичнинг ҳам узунлиги 2 см бўлиб, бош қисми думалоқ, қат-қат бурама шаклда. 
Сополлитепа ёдгорлигидан ушбу шаклдаги суякдан ясалган соч тўғноғиларнинг иккита 
намунаси топилган бўлиб, иккала тўғноғичнинг ҳам узунлиги 8 см [5, С. 200. Табл. XXXVI, 1, 
2]. Ушбу шаклдаги тўғноғичлар Жарқўтон [5, С. 87. Табл. LXVII, 2; 4, С.24. Табл. XLV, 3], 
Бўстон VI [20, P. 51. Plate. 12, 8] ёдгорликларидан ҳам топилган бўлиб, Сополлитепа ва 
Тиллабулоқ намуналаридан фарқли ўлароқ улар бронзадан ясалган, умумий узунлиги 16, 5 см. 

Туморлар. Тиллабулоқ ёдгорлигидан муҳр-туморларнинг 2 та намунаси топилган. 
Биринчи муҳр-тумор йиртқич қуш(бургут) шаклида бўлиб, орқа  тарафи текис, силлиқ юзасига 
тасвирлар туширилган. Ушбу муҳр-тумор  мармар тошдан ясалган, кўлами d-3 х h-0,5 смни 
ташкил қилади[14,  С. 98. Рис. 6; 18, Б. 55. Расм.5]. Муҳрнинг  марказига тақиб юришга 
мўлжалланган тешикча ясалган. Муҳрнинг орқа тарафи текис ва силлиқ, симметрик 
қанотларга симметрик жойлашган кучуклар, дум қисмига эса дарахт-одам тасвири 
чизилган[18, Б. 57]. 

Думалоқ шаклли, илон тасвирли иккинчи муҳр-тумор бутунлай ёғочдан ясалган бўлиб, 
умумий ўлчами d-2,2 x h-o,6 смни ташкил қилади. Ушбу муҳр-тумор нафақат Сополли 
маданиятида, балки бутун Жанубий ва Марказий Осиёда ёғочдан ясалган ягона бронза даври 
муҳри ҳисобланади [27, P.120. Fig. 5, 6]. Яқин Шарқ учун ҳам ёғоч муҳрлардан фойдаланиш 
асосан мил. авв. III-II минг йиллик учун ишлатилади [23, P.139. Abb. 15, TB09-KF-420; 18, Б. 
54, 1.4-жадвал,5]. Туморда ифодаланган бурғуланган илон тасвирини Сополлитепадан 
топилган тош туморлар билан таққослаш мумкин, уларда ҳам илон тасвирли оддий нақшлар 
бурғулаш техникаси ёрдамида ўйиб ишланган[5, С. 207. Табл. XLIII,1; 14, С. 97]. Илон тасвири 
эса, ўзига хос рамзий маънони ифодалайди. Илон рамзи – қадимги Шарқда энг кўп учрайдиган 
тасвир, образлардан бири ҳисобланади. Илон ҳимоя қилувчи, қўриқловчи, мўл-кўллик ва 
бойлик келтирувчи деб тушунилган. Илон тасвирини тушириш Ўрта Осиёда кенг тарқалган 
бўлган. Қадимги одамлар, айниқса, зироатчилар ихлос қўйган тирик мавжудотлар орасида 
илон ўз биологик яшаш тарзига кўра ер билан узвий боғлиқ бўлган, у ер ости оламини ўзида 
ифодалаган. Қадимда дехқончилик қилинган деярли барча минтақаларда илонлар аёллар 
рамзи билан боғланган. Ўзбекистон жанубидан топилган бронза даврига оид илон тасвирли 
тумор, мунчоқлар асосан аёллар қабристонидан топилган. Бу эса илоннинг ҳосилдорлик 
эътиқоди, наслни давом эттириш ва авлодни сақлаб қолиш ҳақидаги тушунчалар билан 
боғлиқлигидан далолат беради [8, 2, 15]. Cополли маданияти ёдгорликларидан илон тасвирли 
туморларнинг жуда кўплаб намуналари топилган бўлиб, бу эса бевосита ушбу маданият 
вакилларининг мифологик дунёқараши билан узвий боғлиқдир. 

4.Xулосалар: 
Тадқиқотлар шуни кўрсатадики, Тиллабулоқ Сополли маданиятининг сўнгги бронза 

даври ёдгорликларидан бири бўлиб, ундан топилган моддий маданият намунлари Сополли 
маданиятининг дастлабки босқичларидан топилган моддий маданият намуналари билан 
деярли бир хил. Айниқса Тиллабулоқ тақинчоқларининг (маржон, тўғноғич, сирға) 
Сополлитепа тақинчоқлари билан ясалиш услуби, ясалган хомашёси жиҳатидан айнан 
ўхшашлиги, ва шунингдек хронологик жиҳатдан ҳам деярли бир даврга тегишли эканлиги 
(Сополлитепа мил. авв. 2150-1900 йиллар [7, Б. 45; 18, Б. 96; 28, P.85], Тиллабулоқ мил.авв. 
1950-1800) иккала ёдгорлик ўртасида ижтимоий-иқтисодий, моддий-маънавий алоқалар 
мавжудлигидан далолат беради. Балким аҳоли сонининг ўсиши, янги ерларга бўлган 
талабнинг ошиши натижасида Сополлитепа аҳолисининг бир қисми Тиллабулоқ ёдгорлигига 
кўчиб ўтган. Бу борада хулосалар кенг тадқиқотлар давомида аниқланади. 

